
Here, wat sal daar dan vir ons wees...?

In die woorde van Petrus (Mt 19:27) lê tog so ‘n groot stuk menslikheid opgesluit. As ons saai, dan wil ons mos graag oes ook. As ons werk wil ons mos iets verdien daarmee. As ons iets gee, dan wil ons meestal iets in ruil daarvoor hê - dis in ons wêreld amper so ‘n ongeskrewe reël. Mens kry mos eintlik niks verniet nie, en met elke gratis aanbod is daar altyd een of ander vangplek. Jesus antwoord vir Petrus ook (vers 29) en belowe ‘n honderdvoudige oes op alles wat ons aan Hom prysgee, en nog meer.

Wanneer mens deur die meule van die lewe gaan , het mens tog baiekeer die vraag: Is dit die moeite werd om die Here te dien? Wat help dit? Ek glo dat hierdie vrae nie regtig antwoorde het vir die wat die wat die Here net oppervlakkig dien, of wat dalk met sonde saam ‘n pad loop nie. Ek kan verstaan dat daar by so iemand ‘n dors kan wees wat nie versadig kan word nie. Maar vir die wat in eenvoud die Here liefhet is dit anders.

Laat my net oor een aspek van ons  erfenis in Christus peins vir ‘n oomblik - naamlik dit waarmee Hy jou hele menswees  versadig. Kyk hierna:

· Ps 16:11 : Versadiging van vreugde is voor U aangesig, lieflikhede in U regterhand, vir ewig!

· Ps 17:15 : Maar ek sal U aangesig in geregtigheid aanskou; Ek sal versadig word met U beeld as ek wakker word.

· Ps 36:9&10: en U laat hulle drink uit die stroom van U genietinge. Want by U is die fontein van die lewe; In U lig sien ons die lig.

God is vir Sy kind wat dors is soos ‘n hele oseaan van vars water - hy sal genoeg hê! Ons siele is so beperk en God is oneindig. Dis asof ons met klein bekers kom skep uit die oneindige oseaan.

God is genoeg om dermiljoene engele lewe en lig en ewige geluk te gee - sal Hy nie genoeg wees vir my nie? Deur miljarde van eeue is die engele steeds in heerlikheid voor Sy aangesig. Sy teenwoordigheid is na miljoene jare nog net so begeerlik as daardie eerste oomblik.

Vars vreugdes ontspring elke moment uit Hom en Sy teenwoordigheid  word nooit eentonig of afgesaagd nie. Daar is altyd ‘n volheid in God wat mens se hart bevredig - maar tog ‘n soetheid sodat die siel meer begeer.

Daar is ‘n groot vreugde as ons die Vader in geloof aanraak - hoeveel te meer as ons Hom van aangesig tot aangesig sal sien? Ons weet dat die martelare vrede en selfs vreugde gehad het in Hom - selfs terwyl hulle besig was om te ly. Hoe sal dit dan wees wanneer hulle gekroon word? As vlamme vir hulle soos ‘n bed van rose was - hoe sal dit wees aan Jesus se bors?

Die Here is beter as enigiets. Wie kan ‘n veer se gewig opweeg teen ‘n berg van goud? Of hoe kan die lig van ‘n brandende houtsplinter met die van die son vergelyk word?

Die Here gee ewige vreugde. Dis ‘n kroon wat nie vervaag nie - selfs in die meule van die lewe. Hy is ‘n stroom van genietinge Hy voed ons uit die fontein van die Lewe. Die Here is ons hoogste goed. Die genietinge van God se teenwoordigheid is die hoogste heerlikheid waartoe die mens se siel instaat is.

Ons moet nie rus voor ons hierdie dinge in Hom gevind het nie - dit is ons egte erfenis. God het bedoel dat ons gelukkig moet wees - maar die geluk lê opgesluit in Sy Wese. Dit is ons s’n deur Jesus. Dit is die kostelike vrug wat spruit uit Sy lyding, wat ons kry.

Dis hoekom Dawid kan sê : My beker loop oor..!

Liefdegroete,

Kallie

